
Республиканы 

Парламентини алтынчы 
чакъырылыууна 

депутатла айырыу 

 2019 жылны 8 сентябри

Тюбешиу

Ангылатыу

Энтта да огъурлу сёз 
нёгеригизлей къалсын

Хурметли жама-
уат!

Бир-бир  окъуучу-
ларыбыз  анда-санда 
«Заманнга» жаланда 
бир кварталгъа жа-
зылып къоядыла. 
Баям, аны да болур кесини магъанасы.

Алай эсе да, къайгъырмаз, халны 
тюзетирге  къыйын тюйюлдю. Сиз, 
почтагъа барып, бу жумушну 26 сен-
тябрьге дери  тындырсагъыз, ана ти-
либизде чыкъгъан газет, 1 октябрьден 
башлап, андан ары да сизни огъурлу 
сёз нёгеригиз болгъанлай турлукъду.
Жазылыуну юч айгъа багъасы – 

348 сом 15 капек

Жазылыу-2019

Бизни индексибиз - 51532

2019 жылны 10 сентябринде Къабарты-Малкъар 
Республиканы кезиуюнден  алгъа чакъырылгъан жыйылыуу 
боллукъду. Ол 10.00 сагъатда башланырыкъды.

 КъМР-ни Парламентини пресс-службасы.

Шахарны администрация-
сы  КъМР-ни къыраллыгъыны 
98-жыллыгъына эмда Наль-
чикни 295-жыллыгъына  бир 
ненча байрам тюбешиуле 
хазырлагъанды.

6 сентябрьде Правитель-
ствону юйюнде Колонный 
залда къырал саугъаланы 
бериу боллукъду.

7 сентябрьде  10:00 
сагъатда  «Махтаулукъну 
ёмюрлюк оту» мемориал-
гъа гюлле салыу боллукъду.  
400-жыллыкъны майданында  
республиканы  халкъларыны 
миллет  маданиятларыны 
«КъМР-ни миллет тюрсюн-
люгю» деген фестивалы бар-
дырыллыкъды. Андан Къулий 
улу атлы проспектге дери 
женгил атлетикалы чабыу 
къураллыкъды.

Тюшде Нальчик ипподром-
да атлыланы спорт байрамы 
ётерикди, ол Къабарты-Мал-
къарны халкъларыны бла 
Россейни бирикгенлерини 
462-жыллыгъына жоралана-
ды («Элбрусну кубогу-2019» 
14-чю халкъла аралы чариш 
митинг), 13:00 сагъатда «Вос-
ток» кинотеатрны аллында 
майданда урушну бла уру-
нууну ветеранларыны «Эста-
фета» хоруну концертлери.

«Мени Къабарты-Мал-
къарым» флешмоб Келиши-
улюкню майданында жаш 
тёлюню бирлешиуюне се-

беплик этерикди.
Абхазия майданда  миллет 

арбазла къураллыкъдыла, 
мында «Мени Къабарты-
Малкъарым!» концерт, ачыкъ 
кёкню тюбюнде кинону «Къа-
барты-Малкъарны кинолето-
писи» фестивалы, ингирде уа 
салютла боллукъдула.

Ол кюн гитче нальчикчи-
леге бла ара шахарыбызны 
къонакъларына Атажукъ улу 
атлы шахар паркда аттрак-
ционла хакъсыз ишлерик-
диле.

14 эм 15 сентябрьде 
Келишиулюкню майданында 
гюллени фестивалы барды-
рыллыкъды, байрамны ахы-
рында  салютла боллукъдула.

23 сентябрьде Жашил 
театрда Стас Михайлов жыр-
ларыкъды. Концерт хакъсыз 
боллукъду.

28 эм 29 сентябрьде Аб-
хазия майданда гастрономия 
фестиваль ётерикди. Аны къу-
раучулары нальчикчилени 
эм шахарны къонакъларын  
миллет азыкъла эм аш ха-
зырлау жангычылыкъла бла 
къуундырлыкъдыла.

КъМР-ни Маданият
 министерствосуну бла 

Нальчик шахар 
округну 

администрациясыны 
пресс-службаларыны 

материалларына кёре.   

Алгъаракъда билдир-
генибизча, РФ-ни Жа-
рыкъландырыу мини-
стерствосу регионлагъа 
жангы окъуу  жылдан  
башлап школлада са-
бийлени телефонла бла 
хайырланыуларына чек 
салыу амалны сюзюп, 
тийишли оноугъа келирге  
буюргъанды. Аны бла 
байламлы биз профиль-
ли ведомствогъа сёле-
шип, болумну билирге 
излегенбиз.  Аны пресс-
секретары Тимур Арами-
сов айтханнга кёре, Мо-

сква ол  жангычылыкъны 
хар регионну да кеси  
оноууна къойгъанды. 

- Бизде аны жаратхан-
дыла эм окъутууда  аны  
жаланда хайыры бол-
лукъгъа санагъандыла. 
Болсада аны оноуун хар 
школ кеси аллына эте-
рикди. Ол амалны зор 
бла сингдирирге эркин 
тюйюлбюз,- деп билдир-
генди Тимур Русланович. 

ТАППАСХАНЛАНЫ 
Аминат.

«Къабарты-Малкъар Ре-
спубликада жашау этерге 
жетерик ахчаны бек аз ёл-
чемини юсюнден» Къабар-
ты-Малкъар Республиканы 
Законуну 4-чю статьясыны 
1-чи кесегине тийишли-
ликде Къабарты-Малкъар 
Республиканы Правитель-
ствосу бегим этеди:

Къабарты-Малкъар Ре-
спубликаны Урунуу эмда 
социал къоруулау мини-

стерствосуну кёргюзтюую 
бла Къабарты-Малкъар 
Республикада 2019 жыл-
ны экинчи кварталында  
жашау этерге жетерик 
ахчаны бек аз ёлчемин бу 
халда тохташдырыргъа: 
хар адамгъа тергегенде - 
12431 сом, ишлерге жара-
улулагъа – 12834 сом, пен-
сиячылагъа – 9565 сом, 
сабийлеге – 13707 сом.

    Къабарты-Малкъар Республикада 2019 
жылны экинчи кварталында хар адамгъа 

эмда баш социал-демография къауумлагъа 
жашау этерге жетерик ахчаны бек аз ёлче-

мин тохташдырыуну юсюнден
Къабарты-Малкъар 

Республиканы Правительствосуну
Б Е Г И М И

2019 жылны   30 августу   Нальчик ш.   №143-ПП

Къабарты-Малкъар Республиканы
Правительствосуну Председатели   МУСУКЛАНЫ А.

1 сентябрьде Къабарты-Малкъар 
къырал университетни медицина 
колледжи тынгылы жангыртылгъан-
дан сора студентлеге эшиклерин 
ачханды. Республиканы бек эрттеги-
ли билим бериу махкемеси къалай 
тапландырылгъанын кёрюрге кел-
генлени араларында КъМР-ни Пар-
ламентини спикери Татьяна Егорова, 
РФ-ни Къырал Думасыны депутаты 
Геккиланы Заур, жарыкъландырыу, 
илму эм жаш тёлюню ишлери жаны 
бла министр Ауес Кумыков, КъМР-
ни Башчысыны кенгешчиси Нина 
Емузова, Парламентни комитетини 
таматасыны экинчиси Тимур Тхага-
легов, КъМКъУ-ну устазлары да бол-
гъандыла. Аны юсюнден бизге вузну 
пресс-службасындан билдиргендиле. 

- Медицина колледжни студентле-
рине бла устазларына тап болумла 

къурар ючюн кюч салып кюреш-
генбиз. Келир заманны медиклери 
иги билим алып, сынау жыяр ючюн  
уллу къыйын салыннганды. Быйыл 
а киргенлени саны юч мингнге дери 
кёбейгенин къууанып айтыргъа сюе-
ме. Республиканы Правительствосуна 
битеу башламчылыкъларыбызгъа 
болушханлары ючюн ыразылыгъымы 
айтама,-дегенди, тюбешиуню ача, 
вузну ректору Юрий Альтудов. Ол 
жыйылгъанланы КъМР-ни Къырал-

лыгъыны эмда Билимни кюнлери бла  
да алгъышлагъанды. 

Татьяна Егорова уа, студентлеге 
айланып: «Сизге терен билим алыр-
ча битеу  амалла къуралгъандыла. 
Мында жыйышдыргъан сынау артда 
сизге жашауну кенг жолларын ачар-
гъа себеплик этеригин тежейме»,-
дегенди ол. 

 Геккиланы Зауур а,  медицина кол-
леджни эрттегили тёрелери болгъан-
ларын белгилеп, студентлени аны 
даражасын мындан ары да бийикде 

жюрютюрге чакъыргъанды. 
Къызыл журунну уа  колледжни ди-

ректору Светлана Пшибиева, Татьяна 
Егорова эмда Геккиланы Зауур кес-
гендиле. Ызы бла къонакъла учреж-
дение бла шагъырейленнгендиле, 
библиотекада, шёндюгю методика 
материалла бла жалчытылыннган 
окъуу отоулада болгъандыла. 

- Жангы оборудованияны хайы-
рындан бир жолгъа 15 студент прак-
тика иш бла кюрешаллыкъдыла. 
КъМКъУ-ну оноучуларына бизни сту-
дентлеге этген себепликлери ючюн 
ыразылыгъымы айтыргъа сюеме. 
Мекямда тынгылы ремонт эрттеден 
керек болгъанды,-дегенди Светлана 
Пшибиева.

Экскурсиядан сора къонакъла 
актовый залда  окъуучула, устазла 
бла да тюбешгендиле. Анда уа кол-
леджде болгъан тюрлениуле «Билим 
бериу» эм «Саулукъ сакълау» миллет 
проектлени республикада жашауда 
бардырыргъа себеплик этериклери-
ни, кадрланы хазырлауда тийишли 
мадарла тамамланнганларыны юс-
леринден айтылгъанды.

ТИКАЛАНЫ Фатима 
хазырлагъанды. 

Ахыры 2-чи бетдеди.

3 сентябрьде Нальчик-
де 400-жыллыкъны май-
данында халкъ аслам 
жыйылгъанды.  Алайгъа 
терроризмге къажаулукъ-
да бирикгенлерин кёргюз-
тюрге власть органланы, 
дин, жамауат организаци-
яланы, партияланы, мил-
лет-культура биригиулени 
келечилери келгендиле. 
Ол санда КъМР-ни Баш-
чысыны Администрация-
сыны таматасы Мухамед 
Кодзоков, КъМР-де баш 
федерал инспектор Ев-
гений Ткачёв, министрле 
болгъандыла. Вузланы 
бла орта билим берген 
учрежденияланы ст у -
дентлери да аслам эди-
ле. Аладан бирлерини 
къолларында жаш тёлю 
терроризмге къажау бол-
гъанын, бу аманлыкъны 
кюйсюзлюгюн кёргюзтген 
плакатлары. 

Россейде Терроризмге 
къажау кюрешде бири-
гиуню кюню Бесланда 
терактдан сора 2005 жыл-
да тохташдырылгъанды. 
2004 жылда 1-3 сентябрь-
де бу шахарда бандитле-
ни къолларына мингден 

аслам жесир тюшюп, ала-
дан  334 адам жоюлгъан-
ды,   асламы  - сабийле.  

Бушуулу митингни ача, 
«Юйюгюзге мамырлыкъ» 
жамауат къымылдауну 
башчысы Суфадин Шеб-
зухов бу гитче осетинли 
шахарчыкъда болгъан 
бушуулу иш бир заман-
да да унутулмазлыгъын 
белгилегенди. «Быллай 

къужур болумла дуния 
башында бир заманда да 
къайтарылмазча этерге 
борчлубуз. Жарсыугъа, 
терроризмни кюйсюзлю-
гюн бизни аламат респу-
блика да сынагъанды, 
бандитлени къолларында 
бир тюрлю терсликле-
ри болмагъан мамыр 
адамла жоюлгъандыла»,-
деп ол  жамауатны сакъ 

болургъа, жаш тёлюню 
айныгъан республикада 
жашар ючюн къолдан 
келгенни этерге чакъыр-
гъанды. 

КъМР-ни муфтийи Хаз-
ратали Дзасежев  бла 
иймам Абу Ханифа атлы 
ислам къырал универси-
тетни ректору Чочайланы 
Шарафутдин терактлада 
жоюлгъанла ючюн дууа 

тутдургъандыла. Муф-
тий  аманлыкъчыла къара 
ишлерин исламны аты 
бла бардыргъанларына, 
ала кеслерин муслийман-
лагъа санагъанларына 
жюреги бек къыйналгъа-
нын  билдиргенди:

- Исламда терроризмге 
жер ахырыда жокъду. Бы-
лайда сёзлериме шагъат-
ха Аллахутала сыйлы Къу-
ранда айтханны эсгерирге 
сюеме: «Биз жаратханбыз 
сизни миллетлеге бла 
халкълагъа юлешип, бир 
биригизни таныр ючюн». 
Башхасында уа: «Эркин-
лиги болмай биреуленни 
ёлтюрген саулай адам 
улуну жокъ этгеннге тенг-
ди». Гюняхсыз сабийлеги 
жойгъанла кеслерин тюз 
муслийманнга къалай 
санайдыла?-дегенди ол. 

Дин ахлусу дагъыда  
Мухаммат файгъамбар 
къазауатны  заманында 
окъуна балаланы, тиши-
рыуланы, акъсакъалла-
ны ёлтюрюрге, межгит-
лени бузаргъа, терекни 
окъуна кесерге эркин 
этмегенин эсгертгенди. 
«Быллай ачыулу ишлени 

этгенлени ислам бла бир 
тюрлю байламлыкълары 
жокъду»,-деп къошхан-
ды эмда республиканы 
муслийманларыны атын-
дан терроризмге  къажау 
болгъанын билдиргенди. 

Ызы бла Нальчикни ки-
лисаларыны благочин-
ныйи Валентин Бобылев 
христиан тёрелени бар-
дыргъанды. Митингде 
запасдагъы офицерлени 
биригиулерини миллет 
ассоциациясыны респу-
бликада бёлюмюню баш-
чысы Атайланы Жашар-
бек ,  «Волонтёрлукъну 
айнытыуну ресурс арасы» 
коммерциялы болмагъан 
организацияны башчысы 
Светлана Самохвалова 
да сёлешгендиле.  

Ала Бесланда болгъан 
жарсыулу иш террорист-
лени миллетлери, дин-
лери,  сый-намыслары 
болмагъанларын кёр-
гюзтгенин,  малгъунла 
кеслерини муратларын 
толтурур ючюн бир затдан 
артха турмагъанларын 
чертгендиле.   

МИТИНГ

Терроризмге къажаулукъда бирикгенлерин 
ачыкълагъандыла, кёкге акъ шарла ийгендиле

КЪАЙГЪЫРЫУ

БАЙРАМ

Программа байды, тамашады

Къабарты-Малкъарны саулукъ сакълау эм билим бериу 
махкемелерине быйыл элли сегиз жангы энчиленнген улоула 
берилликдиле: 13 терк  медицина болушлукъ тапдыргъан  
автомобиль эм  45 школ автобус.  Тийишли буйрукъгъа 2019 
жылда 3 сентябрьде Россей Федерацияны Правительствосуну 
председатели Д.А. Медведев къол салгъанды.

КъМР-ни Башчысыны бла 
Правительствосуну пресс-службасы.

Къабарты-Малкъарны Башчысыны 
къуллугъун болжаллы халда толтур-
гъан К.В. Коков  политика партияла-
ны регион бёлюмлерини таматалары 
бла тюбешгенди. Айырыула аллында 
кампания, деп белгилегенди ол, тири, 
законодательство тохташдыргъан ни-
замгъа кёре бардырылады: «Биз бек 
жууаплы кезиуге жете келебиз. Къабар-
ты-Малкъарда жашагъанла кеслерини 
сайлауларын ачыкъ билдирирча ахшы 

болумла къурау бизге бек магъаналыды. 
Ала уллу гитче эселе да энчи айырма-
лы партияла болмагъанларын ангылау 
да магъаналыды, мында хар инсанны 
сайлауу магъаналыды,  аны айырыучуча 
эркинлиги», - дегенди Казбек Коков.

КъМР-ни Башчысыны къуллугъун бол-
жаллы халда толтургъан регион партия 
алчыланы ишлерин тийишли ушакъ 
бардырыу халда эм республикада жа-
шагъанланы сейирлерине келишиуде 

къураргъа чакъыргъанды, бюгюнлюкде 
жерлерин тапхан социал-экономика 
борчланы эсге алып,  программа баш-
ламчылыкъланы жангыртыргъа кере-
клисин айтханды.

Тюбешиуге КъМР-ни Айырыу комисси-
ясыны председатели В.М. Гешев, КъМР-
де «Гражданская платформа» РО ПП-ны 
толтуруучу комитетини председатели 
А.А. Афаунов, «Единая Россия» КБРО 
ВПП-ны секретары М.Г. Афашагов, 

«ЛДПР» КБРО ПП-ны координатору В.Ф. 
Безгодько, КъМР-де «Справедливая 
Россия» РО ПП-ны советини председа-
тели В.С. Кебеков,  «КПРФ» КБРО-ну 
комитетини биринчи секретары Б.С. 
Паштов, «Зелёные» КБРО РЭП-ны со-
ветини председатели С.Х.  Шхагапсоев  
къатышхандыла.

КъМР-ни Башчысыны бла 
Правительствосуну пресс-службасы.

Казбек КОКОВ:

Ишни башы - айырыучула сайлауларын 
эркин  билдирирча ахшы болумла къурау

Оноу – школланы  кеслеринде 

Билдириу

Къабарты-Малкъар Республиканы 
Парламентини депутатларыны эслерине

Буйрукъ

Социал махкемелеге - энчи улоула

РЕСПУБЛИКАНЫ ПАРЛАМЕНТИНЕ ДЕПУТАТЛА
 АЙЫРЫУНУ КЮНЮ

2019 жылны 8 сентябринде 
Къабарты-Малкъар Республи-
каны Парламентини алтынчы 
чакъырылыууна депутатланы 
айырыу боллукъду. «ЕДИНАЯ 
РОССИЯ» миллет политика 
башчы болургъа къолундан 
келгенин кёргюзтгенди, кесини 
атын чынтты халкъ партияча 
айтдыргъанды. Биз айырыу-
лагъа жамауатны битеу къа-
уумлары бла бирге барабыз.

Бизни программабыз къы-
ралда болгъан проблемаланы, 
биз кеси боюнубузгъа алгъан 
борчланы бла ишлени, бизни 
муратларыбызны тизмесин-
ден къуралыпды. Алай а про-
граммагъа къарагъан хар 
адамны да акъылына  быллай 
соруу келирге боллукъду: «Ол 
борчланы партия къалай бла 
толтурургъа умут этеди? Айт-
хан – бир, этген а – башха». 
Муратларыбызгъа жетерча 
амалларыбыз, онгларыбыз 
да бардыла бизни. Аланы 
къыйматлылыкъларын жашау 
кёргюзтгенди. Ала къыралны 
Президентини указларын та-
мамлау бла байламлыдыла. 

Андан сора да,  проектлеге 
таянабыз.Мындан 13 жыл 
алгъа биз тёрт уллу миллет 
проектни къолгъа алгъанбыз: 
«Жашау журтла», «Саулукъ 
сакълау», «Билим бериу», 
«Эл». Ол заманда къыралгъа 
бек къыйын эмда бек магъана-
лы борчланы толтурургъа ке-
рек болгъанды. Жашау журтла 
азлыкъ этгендиле. Бусагъатда 
хар кимге да белгили эмда 
кёпле хайырланнган ипотека 

энди къурала башланнган эди. 
Бюгюнлюкде ишленнген эмда 
къурулушлары бардырылгъан 
юйлени уа квадрат метрлерин 
миллионла бла санаргъа бол-
лукъду. Школланы, поликли-
никаланы бла больницаланы 
алгъыннгыларына ремонт 
этиледи, жангылары да иш-
ленедиле. 

Къабарты-Малкъарда да кёп 
жылланы ичинде толтурула ба-
радыла уллу проектле. Аланы 
хайырындан паркланы, арбаз-
ланы, халкъ аслам жыйылыучу 
жерлени тапландырыугъа бла 
айбатландырыугъа, сабий 
садланы бла школланы къуру-
лушларына,  маданият юйлени 
бла театрланы ырысхы-техника 
болумларын игилендириуге, 
эллени битеулю билим берген 
учрежденияларында спорт 
залланы жангыртыугъа къо-
шакъ ахча бёлюнеди эмда 
юлешинеди.

Алайды да, проектле, башха 
мадарла да, саулай алгъанда, 
хайырлылыкъларын кёргюзт-
гендиле. Алай айныуну аз да 
тохтатыргъа жарамайды, аны 
себепли биз жангы стратегия 
проектлени жарашдырыуну 
къолгъа алыргъа керекбиз. 
Аланы бир кесеги ары дери да 
миллет проектле бла байлам-
лы болгъан сфераланы айны-
тыу бла байламлыдыла. Алай 
ол эскилени къайтарыу тюйюл-
дю. Бек баш мурат – тийишли 
оноу керек болуп тургъан, 
неда финансла жетишмеген 
жумушланы тындырыуду. Аны 
себепли биз саулукъ сакълау, 

билим бериу, культура, жа-
шау журтла-коммунал мюлк 
эмда шахарланы болумларын 
игилендириу жаны бла ишни 
андан ары бардырыргъа тау-
келбиз.

Хурметли ата журтлула-
рыбыз! Сёгерге не заманда 
да тынчды. Бизни партиябыз 
власть бла байламлыды, аны 
себепли аны сёкгенле не за-
манда да табыллыкъдыла. 
Аны ангыларгъа боллукъду, 
не заманда да алай бола 
келгенди. Бизни партиябызны 
профессионалладан къурал-
гъан, къыйматлы ишлерге 
къолундан келген командасы, 
программасы, айныуну хар 
атламыны планы да бардыла. 
Алай бек башы – жашауубузну 
иги жанына тюрлендирирге, 
халкъны къолайлыгъын кётю-
рюрге таукеллигибиз уллуду.

Кемчиликлени кетериу иш 
ахырына жетдирилмегени 
ючюн терсликни биз кесибиз-
ден атаргъа арталлы да кю-
решмейбиз. Сизни болушлугъ-
угъузгъа эмда сайлауугъузгъа 
таянып, республиканы халкъы-
на жараулу ишни мындан ары 
бардырыргъа таукелбиз. 

Регион парламент – ол за-
конла чыгъарыу бла чекленип 
къалмайды, властьда халкъны 
келечилерини органыды. Алай 
эсе уа, Къабарты-Малкъар Ре-
спубликада жашагъан халкъ-
ланы аллында аны жууаплы-
лыгъы бек уллуду, ол аланы 
сейирлерин сакъларгъа бла 
къорууларгъа борчлуду. Алай 
этерге биз сёз беребиз!

«ЕДИНАЯ РОССИЯ» 
Битеуроссей политика партияны 

программалы чакъырыуу

 Агитация материалны  «Единая Россия» Битеуроссей политика партияны регион бёлюмю бергенди.
«Къабарты-Малкъар Республиканы Парламентине депутатла айырыуну юсюнден» 

законнга тийишлиликде хакъсыз басмаланады

 Озгъан ыйыкъда тау эллери-
бизден бирине - Хабазгъа жол 
чыгъады манга. Ары тебирер-
ден алгъа администрацияла-
рына сёлешеме да, ол тийреде 
малчылыкъ бла кюрешгенле 
болмай амалы жокъду, ала-
дан бири бла тюбешип, ишини 
юсюнден жазаргъа боллукъ-
муду, деп сорама. Андан а 
Гуртуланы Ибрагимни атын 
арсарсыз айтадыла.

Не жумуш бла келгеними 
билгенде,  Ибрагим: «Анга уа 
не хапар, кел, мюлкню кёргюз-
тейим, не бла кюрешгенибизни 
да айтайым», - дейди да, юйде 
ишин да къоюп, элден арлакъ-
да орналгъан къошуна элтеди.

Кертиди, биз ары келген 
кезиуде кёз туурада хазна мал 
эслемедик. «Ала сау кюнню от-
лаудадыла, орунлагъа уа ингир 

алада жыябыз», - деп ангыла-
тады Гурту улу. Аллыбызгъа 
чыкъгъан эр киши малланы 
къайсы жанына сюргенин, 
къошда халны юсюнден да 
айтады анга. «Бу мени ишчи 
нёгеримди. Къоншу миллетни 
адамыды. Аты - Аслан. Менде 
уруннганлы жыл да болмайды. 
Алай тирилиги, иш кёллюлюгю 

бла кесин иги танытханды», - 
дейди Ибрагим.

 Ол  къошну къурагъанлы 
толу жыл болмайды. Айтха-
нына кёре, ары дери мында 
биреу къойларын тутханды. 
Ибрагим а аны андан са-
тып алгъанды. Къош энди 
аякълана баргъаны кёзге 
урунады. Ушакъ нёгерибиз 
да,  берилмеген сорууубузну 
сезген этгенча: «Мында энтта 
да этер иш кёп болгъанын ке-
синг кёресе. Алгъаракълада 
малчыла турурча юйчюкню 
къабыргъаларын къалап, ба-
шын да жабып бошагъанбыз. 
Ары дери вагончукъда кечи-
нирге тюшгенди. Бу кюнледе 
уа аны кетерип, ол бирине 
кёчерикбиз. Аны хайыры бла 
арбаз да эркинирек боллукъ-
ду», - дегенди. «Мал орунла да 

алгъын иеден къалгъандыла. 
Шёндю ала жетишедиле, алай 
келир заманлада уа азлыкъ 
этерикдиле. Ол себепден кёп-
ге да созмай аланы иги да 
кенгертирге керекди», - деп 
къошханды.

Гурту улу ишин онбеш сауул-
гъан ийнекден башлагъанды. 

Жыл да озгъунчу,  малланы 
санын жетмишге жетдиргенди.  
Бугъала, къунажинле, бузоула 
да бардыла. Жууукъ кезиуде 
мюлкде талай ийнекден тёлю 
сакълайдыла. Саулай айтханда 
уа, малланы санын жюзге жет-
дирирге умут этедиле.

Сауулгъан сютню тюзюнлей 
алыучулагъа ашырадыла. «Ба-
ра-баргъанда, жау, бишлакъ 
да этип башларгъа  болурбуз, 
алай бюгюнлюкде аны бла 
кюреширге  онг жокъду», - деп 
къошханды Ибрагим.

Быллай бир малны къышда 
кечиндирген тынч болмагъа-
ны баямды.  Къош башчы да 
аны къайгъысын аллындан 
окъуна этгенди. Ёзенде элле-
ден ташып, къошну жанында 
саламдан жюзден артыкъ чул-
гъам жыйгъанды. Салыр жери 
болмай тургъаны себепли, 
жашагъан юйюню къатында 
да биченден  къыстырыкъ 
этгенди. Талай замандан а 
къошну къатында бичен орун 
ишлерикди. Биченни Ауар - 
Сыртда комбайн бла процентге 
(эки тенг этип) чалып, алай 
ташыйды.

«Нартюхден бир он тонна 
чакълы алсакъ, жете кетерик-
ди. Къышхырсыз да боллукъ 
тюйюлдю. Дагъыда, онгубуз-
гъа кёре арпадан да къысты-
рыкъ этерге кюреширикбиз. 
Бир игиси – къышда малланы 
орунда бегитип турмай, тышы-
на жиберирге онг барды; ала 
къаудан бла жубана, кесле-

рине отлар зат мажарадыла», 
- деп къошханды ол.

Ибрагимге жашы Руслан 
болушады. Ол эл мюлк техни-
каны тынгылы биледи, къайсы 
тюрлюсюн да хайырланала-
ды. Заманы болса,  алагъа 
киеулери да билеклик этеди. 
Айтханыбызча, шёндю къошда 
бир ишчи барды, алай Гурту улу 
билдиргеннге кёре, мюлк ай-
ныгъаны бла энтта да адамла 
керек боллукъдула.

Ишчиси Аслан къошда хал-
гъа ыразыды. «Башын тутар-
гъа сюйгеннге, эринмей-тал-
май урунургъа хазыр болгъанн-
га мында бек кёп амал барды. 
Ибрагимге да сёз айтырча тюй-
юлдю,  ол огъурлу,  башханы  
къыйынына багъа бере билген  
адамды», - деп чертгенди.

Гуртуланы Ибрагим ал жыл-
лада къырал ишледе да къар-
машып тургъанды.  Бир кези-
уледе Малканы суу мюлкюнде 
тракторчу эмда сварщик болуп 
да уруннганды. Пенсиягъа 
чыкъгъанындан сора уа,  мал-
ла бла тынгылы кюрешип 
тебирегенди. Къармашыулу, 
къолундан келген адам бол-
гъаны кёзге урунады. Биз анга 
тутхан ишини хайыры ёсюп, 
мюлкю да айнып, айтхылы 
болурун тежейбиз.

УЛБАШЛАНЫ Мурат.
Суратла авторнудула.

Къошда 

Къармашыулу адамны 
къолундан  не да келеди

Онгдан  солгъа: Ибрагим 
ишчи нёгери Аслан бла.

Жашы Руслан.

Сёлешгенле бу аманлыкълагъа  къажаулукъ-
да биригирге, битеу динлени, миллетлени 
келечилерине хурмет берирге, быллай ачыулу 
ишле  къайтарылмаз ючюн къолдан келгенни 
этерге чакъыргъандыла. «Живая классика» 
конкурсну финалисти Жаппуланы Лейля уа 
назму айтып, жыйылгъанланы къарсларына 
тийишли болгъанды.  

Митингге келгенле терактлада ёлгенлени  
бир минут шумсуз туруп эсгергендиле.  Жыйы-
лыу  тийишли резолюцияны къабыл кёрюу бла 
бошалгъанды. Анда уа КъМР-ни жаш тёлюсю 
терроризмге къажау сюелгени, къыралда, 
республикада власть органла бу аманлыкъны 
болдурмау жаны бла этген мадарланы тюзге 
санагъанлары, мамыр жашау ючюн жанла-
рын берген право низамны сакълаучуланы 
атлары ёмюрлюк боллукълары айтылады. 

Ахырында жаш адамла кёкге 334 акъ шарны 
жибергендиле – Бесланда терактны кезиуюн-
де ёлгенлени саны тенгли бир. Бушуулу митин-
гле уа республиканы битеу районларында да 
болгъандыла.  

УЛЛУ ЖУУАПЛЫЛЫКЪНЫ БОЮНУБУЗГЪА ТАУКЕЛ АЛЫУ БЛА!
 БИРГЕ РЕСПУБЛИКАБЫЗНЫ ЖАШНАТЫУНУ ЖОЛУ БЛА!

КЪОЛ КЁТЮРЮУНЮ БЮЛЛЕТЕНИНДЕ «ЕДИНАЯ РОССИЯ» 
ПАРТИЯ 4-ЧЮ НОМЕР БЛА БЕЛГИЛЕНИПДИ.    

Терроризмге  къажау кю-
реш бардырыуну кюнюню 
чеклеринде  Къабарты-Мал-
къарны Жамауат палатасы 
Тырныауузну 3-чю номерли 
школунда «тёгерек стол» 
къурагъанды. Анга Ануся 
Целоусова, Темуккуланы Аб-
дул-Хаким бла Элбрус рай-
онну нотариусу Бапыналаны 
Лариса къатышхандыла, деп 
билдиргендиле  КъМР-ни 
Жамауат палатасыны пресс-
службасындан. 

КъМР-ни Нотариал  пала-
тасыны президенти Ануся 
Целоусова окъуучулагъа Тер-
роризмге  къажау кюреш-
ни кюню Бесланда болгъан 
бушуу ишле бла байламлы 
тохташдырылгъанын эсгерт-
генди.  Экстремизм бла тер-
роризм мамыр жашаугъа 
уллу къоркъуу салгъанларын 
чертгенди.  

- Бютюнда уа дин-политика 
экстремизм сагъайтады. Аны 
осал ниетлери Интернетни 

юсю бла  адамланы акъылла-
рын бийлейдиле. Ол себепден 
кюйсюз аманлыкъчылыкъгъа 
къажау  кюрешни магъанасы 
бек уллуду, - дегенди.  

Андан сора жыйылгъанла 
15 жыл мындан алгъа Бес-
ланда террористле школгъа 
чабыуул этгенде, ажымлы 
ёлгенлени эсгергендиле. Ала, 
юлгюге битеудуния сынамны 

келтире, бу огъурсузлукъ бла 
жангызда къыралны, энчи 
службаланы, жамауатны бир-
лешип кюрешиулери хайыр 
келтирлигин чертгендиле. 
Ахырында Ануся Целоусова 
жаш а дамланы жашауда 
болгъан ахшы затланы багъ-
аларгъа, Ата журтну сюерге, 
халал  къыйыннга жашаргъа 
чакъыргъанды.

Терроризмге къажаулукъда бирикгенлерин 
ачыкълагъандыла, кёкге акъ шарла ийгендиле

Ахыры. Аллы 1-чи бетдеди.

ЖАМАУАТ ПАЛАТА

Магъаналы борч - бирден кюч салып кюрешиу

Регионал ыйыкъны чегин-
де Къырал Думаны депутаты 
Геккиланы Заур гражданланы 
приёмун бардыргъанды. Ре-
спубликаны жамауаты  бла 
тюбешиуледе кёп соруу кё-
тюрюлгенди – кир-кипчикни 
чыгъарыугъа тарифле,  тапды-
рылгъан жашау журт-коммунал 
жумушланы качествосу,  сакъат 
сабийле ёсдюрген юйюрлеге 
социал болушлукъну амалла-
ры, пенсияла бла жалчытылы-
ныу эм ишге тохташыу.

Депутатха жыйылгъан къау-
умдан оращение да келгенди, 
ала застройщиклени айтхан 

сёзлерине кертичи болмагъан-
ларын билдирирге  излегенди-
ле. Кёп фатарлы юйню  газ бла 
жалчытыу системагъа тийишли 
техника документсиз къошхан-
лары ючюн, анда жашагъанла 
исси суусуз къалгъандыла.  

Депутат алагъа тынгылап, 
вопросну терк тамамларча ке-
рекли консультация бергенди. 
«Юйде жашагъанла жылыусуз 
къалмазча, сууукъла жетгинчи 
жууаплы службаланы ишлерин  
тирилтирге тийишлиди, шахар 
администрацияны да къошар-
гъа керекди», - дегенди Гекки 
улу.

Приёмну кезиуюнде келген 
онбир обращенияны барысы-
на да тынгылы къараллыкъ-
ды,  тийишли жерлеге депутат 
запросла жиберилликдиле. 

Гражданланы эндиги приёму 
октябрьни ал кюнлеринде бол-
лукъду депутатны регионда 
ишини чегинде.

Приёмгъа алыу

Хар келгенни жарсыууна 
керекли эс бёлюнюрюкдю

Бу кюнледе жолчула «Про-
х л а д н ы й - Б а хс а н - Э л б р у с » 
А-158 къырал  трассаны Бе-
дикде бла Нейтринону къатын-
да участкаларында  кёпюрлеге 
ремонт этип башлагъандыла. 
Аны чеклеринде объектлени 
чигинжилерин кючлендирлик-
диле эм  юслерин да  жангыр-
тырыкъдыла, деп билдириле-
ди Росавтодорну автомобиль  
жоллагъа къарагъан «Кав-
каз» управлениясыны пресс-
службасындан.  

Исламейде уа эски кёпюрню 
чигинжилерини мурдорларын  
бегитирикдиле, жангыларын 
да къошарыкъдыла.  Бас-
хан суу жагъаларын таламаз 
ючюн да  бетон хунала къала-
нырыкъдыла. Ючюнчю кате-
гориялы кёпюрню узунлугъу 
57 метрге, кенглиги уа 7,5 
метрге  жетерикди.  Жауун 
суула  черекге къуюлурдан 
алгъа  тазаланырча система 

да жарашдырыллыкъды. 
Объектледе тапландырыу 

ишле баргъан кезиуде къор-
къуусузлукъ сакъланырча 
мадарла этилликдиле: темир 

буруула салынырыкъдыла, 
кече жарыгъан белгиле эм 
ызла да тартыллыкъдыла. 

МАГОМЕТЛАНЫ Сулейман.  

ЖАНГЫРТЫУ

Тынгылы эмда ышаннгылы

ТИКАЛАНЫ Фатима, КУЛЬЧАЛАНЫ Зульфия.
Суратланы Артур ЕЛКАНОВ алгъанды.

Россейде Алан гимназия жан-
гызды, анда неге юйретедиле? 
Дерсле осетин тилде бардырыл-
гъан мектепде юч биринчи класс 
жыйылгъанды, эм алгъа уа ала 
эки боллукъдула деп тургъан-
дыла. Ол школну бирсиледен 
башхалыгъы неде болгъанын, 
ата-анала сабийлерин ары берир-
ге нек итиннгенлерин «АИФ-СК» 
газетни корреспонденти билирге 
излегенди.
ЖОКЪ БОЛУП КЪАЛЫРГЪА 
КЪОЯРЫКЪ ТЮЙЮЛДЮЛЕ
Алан гимназия 2017 жылны 1 сен-

тябринде Владикавказны арасында 
ачылгъанды. Ол орус тилден къал-
гъан битеу бирси дерслени осетин 
тилде бардыргъан къыралда жангыз 
мектепди. Шимал Осетияны бирси 
школларыны окъутуу махкемеле-
ринде ана тилде дерсле жаланда 
бир талай экспериментал класслада 
бардырыладыла.

«Бу бизге миллет энчилигибизни 
сакълау вопросду, - деп ангылата-
ды Алан гимназияны директору 
Мадина Царазонова. – 2017 жылда 
ЮНЕСКО дюгер тилни къуруп бар-
гъанланы санына къошханды: анда 
жаланда 500 минг адам сёлешгенди. 
Биз аны къутхарыргъа итинебиз: са-
бийлени ана тиллерине юйретебиз, 
ата-бабаларыбызны адет-тёрелери-
не сюймекликни сингдиребиз, аланы 
магъаналарына тюшюндюребиз».

Биринчиден гимназиягъа 40 би-
ринчи классха келгенчиклени ал-
гъанбыз, бир жылдан сора дагъыда 
алтмышын. Быйыл а эки биринчи 
класс жыяргъа акъыл бар эди, алай 
ата-аналаны заявкаларына кёре юч 
класс къуралгъанды, хар биринде 
20-шар сабий. Алыкъа хар сюйгенни 
алыр амал барды, алай келлик за-
манда, баям, конкурс сайлауланы 
ётдюрюрге тюшерик болур.

«Ата-анала документлерин къаза-
уат келтиредиле деп айталмайма. 
Кёпле осетин тилде дерслени бар-
дырыу артыкъ изленмеген сунадыла. 
Къалай-алай болса да, сюйгенлени 
саны ёсе барады. Ахыр жыллада 
адамланы халкъларыны тарыхла-
рына, миллет энчиликлерине сей-
ирлери кёбейеди»,- дейди Мадина 
Царазонова.

ГИТЧЕ ПОЛИГЛОТЛА
Гимназия башланнган класслагъа 

билим бериуню россейли билим 
бериу стандартларына кёре къурай-
ды, битеу предметлени, ол санда 
орус тилни да, сабийле изленнген 
ёлчемледе окъуйдула. Анга деп 1-4 
класслагъа дерсликлени дюгерчагъа 
кёчюрюп басмалагъандыла. Алыкъа 
бек тамата гимназистле ючюнчю 
классда окъуйдула. Ала бешинчиге 
ётселе, жангы окъутуу-методика по-
собияла керек боллукъдула.

«Дерсликлени хазырлау бек къый-
ын ишледен болмагъанды. Устазла 
тапхан къыйын эди, - дейди Ца-
разонова. – Преподавательлени 
асламысы жыл санлары келген 

адамладыла. Шимал-Осетия къы-
рал университетден жаш адамланы 
келгенлери уа къууандыргъанды».

Мектепни оноучулары окъутуу про-
грамманы полилингвиальный этерге 
излейдиле: дюгер, орус эм ингилиз 
тилде окъутургъа, сабийле не жаны 
бла да билим алырча эм келлик за-
манда жашауда жерлерин женгил 
табарча. Бусагъатда ингилиз тилден 
дерсле, битеу къыралдача, экинчи 
классдан башланадыла.

Школда жаланда осетинлиле угъ-
ай, республикада жашагъан башха 
миллетлени келечилери да окъуй-
дула. Сабийле тилни терк биледиле, 
устазланы айтханларына кёре, окъу-
уда къыйналмайдыла.

Гимназияны кесинде интернат бар-

ды, республиканы узакъ эллеринден 
сабийле ара шахарда окъургъа онг 
табарча. Алагъа деп 15 жер къурал-
гъандыла, душ отоула да этилгенди-
ле. Битеу гимназиячыланы кюннге 
тёрт кере хакъсыз ашатадыла, кече 
къалгъанлагъа уа аш беш кере бе-
риледи.
ЭТНИКАЛЫ НАКЪЫШЛА БЛА 

Алан гимназияда энчи форма бар-
ды: къызчыкълада миллет оюулагъа 
келишдирилген алтын накъышла-
ры бла мор бетли жыйырыкъла, 
жашчыкълада да алай жасалгъан 
кёнчек бла ёрге жан. Окъуучулагъа 
форманы жер-жерли фабрикада 
тикгендиле, шимал-осетин произво-
дительге билеклик этерча. Биринчи 
классха баргъанланы ата-аналарына 
ол хакъсыз жетгенди – хар затны 
попечитель совет тёлегенди. Андан 
сора да, сабийлеге миллет тепсеу-
леге деп ариу кийимле бергендиле.

Хореография, информатика эм 
ингилиз тил бла сабийле дерсле-
ден сора кюрешедиле, дагъыда 
сурат ишлейдиле, тепсейдиле, 
шахматла ойнайдыла, театр кру-
жокга барадыла, хорда жырлай-
дыла, эки тилде пластилинден 
мультфильм жомакъла жарашды-
рып кёргюзтедиле. Жашчыкъла 
футбол ойнайдыла, къызчыкъла 
уа гимнастика бла кюрешедиле. 
Барысын да музейлеге, планета-
рийге, театрлагъа, киногъа экс-
курсиялагъа элтедиле. Быйылдан 

башлап мектепде робототехника 
кружок ишлерикди.

«Сабийле осетинлилени эм башха 
халкъланы тепсеулерине юйренеди-
ле, - деп хапарлайды Мадина Цара-
зонова. – Бизни школ программа три-
адада къуралады: «Осетия – Россия 
– мир», окъуучларыбыз халкъыбыз 
уллу дунияны бир кесеги болгъанын 
ангыласынла деп. Сёз ючюн, музыка 
дерследе биз белгили дюгер компо-
зиторну юсюнден биринчи айтабыз, 
ызы бла орус музыкачыны, сау ду-
ниягъа атлары айтылгъанланы да. 
Бизни поэт эм жарыкъландырыучу 
Коста Хетагуровну, закий Александр 
Пушкинни туугъан кюнлерин белги-
лейбиз. 

Биз сабийлени энчилерге неда 

миллет сезимлерин башхаладан 
айырмалы этерге итинмейбиз. Ма-
даниятланы кёп тюрлюлюклерин 
кёргюзтюп, тамырланы унутмазгъа 
тюзетирге излейбиз. Ала кеслерин 
аланланы тийишли туудукъларыча 
сезселе сюебиз».

БАШХА МИЛЛЕТЛЕНИ 
МАДАНИЯТЛАРЫН ТАНЫТА
Байрамлада ата-анала миллет 

энчиликлери бла хант къангала къу-
раргъа болушадыла. «Юч хычинни 
хазырлагъаныбыз алай магъаналы 
тюйюлдю, ала нени белгиси бол-
гъанларын ангылатханыбызды ишни 
башы: ала Аллахны, кюнню бла кёк-
ню эм жерни кёргюзтгенчадыла. Ёл-
ген жерде ауушханны башында энди 
кюн тиерик тюйюлдю дегенча, эки 
хычин биширгенлерин айтабыз,- деп 
хапарлайды экинчи классха баргъан 
къызчыкъны анасы Олана Асеева. 

– Жаланда осетин байрамланы 
белгилегенибиз бла чекленмейбиз. 
Жангы жылны, Россейде тёредеча, 
назы, Къар Аппа бла оздурабыз. 
Татар маданиятны кюнюне гим-
назиягъа бу миллетни келечилери 
келген эдиле. Биз аланы миллет 
аш-азыкъларын хазырлагъанбыз 
эм татарлыланы кесибизникиле бла 
сыйлагъанбыз. Тепсеу, жыр да бол-
гъанды, сабийле татар маданият бла 
шагъырейленнгендиле. Гитчелени 
къоншула бла шуёхлукъ жюрютюрге, 
аланы тёрелерин сыйларгъа юйре-
тебиз».

Олана врач болуп ишлейди, аны 
графиги къыйынды эмда боюнунда 
тёрт сабий барды, аны ючюн интер-
нат анга тап келишгенди. Аны тамата 
къызы, эгечинден туугъанчыкъ да 
экинчи классха ётгендиле, гитче 
къызчыгъы бла эгечинден туугъан 
бирси сабийчиг а быйыл школгъа 
биринчи кере барлыкъдыла. Ол 
гимназияда балалагъа иги къарагъ-
анларына ыразыды: ашатханларына, 
дерслерин этдиргенлерине, къошакъ 
билим бергенлерине, экскурсия-
лагъа элтгенлерине.

«Сабийле окъургъа сюедиле. 
Аланы тохтамагъанлай юйретгенлей 
турадыла, эригирге заман жокъду. 
Оюнну кезиуюнде окъуна аланы 
бошлап къоймайдыла. Июньда ала 
мектепни лагерине жюрюгендиле. 
Анда да эки-юч сагъатны ала устаз-
ла бла окъугъан этгендиле, - дейди 
Олана. – Тилден сора да, тёрелеге 
бла миллет адетлеге юйренедиле: 
къалай кийинирге, таматала бла 
къалай сёлеширге. Къызчыкъланы 
хычинле биширирге юйретедиле. 
Осетиноведле таурухла бла хапарла 
айтадыла. Гимназияда битеу дерсле 
хакъсыздыла, ахчаны биз жаланда 
чыгъармачылыкъгъа керекли зат-
лагъа деп жыйыучубуз».

БИРЛЕГЕ - ШАХМАТЛА, 
БИРЛЕГЕ - ЖОМАКЪЛА

Олана кеси тёртюнчю классха 
дери дерслени ана тилде окъутхан 
мектепде окъугъанды. «Бусагъатда, 
мен билгеннге кёре, ол алай кенг 
жайылып тюйюлдю, - дейди тиши-
рыу. - Тамата сабийле жылны ичинде 
кеслерини тиллерин иги билгенлери 
къууандырады. Къызларым бла ёз 
тилде сёлешген эсек, эгечимден 
туугъанла уа Москвада жашагъан-
лары ючюн кесибизча ахырда бил-
мегендиле».

Республикада жашагъанланы 
бир къауумлары сабийле орусча 
иги билалмай къаллыкъдыла деп 
жарсыйдыла, бирси дерслени да 
дюгер тилде берип турсала, алагъа 
да тийишлисича тюшюналмазла 
деп къоркъадыла. Ол шартны эки 
жылдан ангыларгъа боллукъду, 
школгъа алыннган биринчи къауум 
башланнган классланы тауусса.

«Толу тестированияла жаланда 
тёртюнчю классны ахырында бар-
дырыллыкъдыла, сабийле тийишли 
билимлерин кёргюзтюрюклерине 
ийнанама, бирде уа тёрели школ-
ладан тенгшилерин окъуна озаргъа 
боллукъдула, не жаны бла да ай-
нытыугъа бурулгъан программаны 
хайырындан, - дейди мектепни 
башчысы. - Бусагъатда окъуна, сёз 
ючюн, он окъуучубуз шахматладан 
спорт разряд алгъандыла, гимнази-
яда анимация студияда юйреннген 
окъуучуларыбыз жарашдыргъан 
пластилинден мультфильмлени уа 
республикалы фестивальлада да 
кёргюзтедиле».

Виктория ВЕТЕР.
«Аргументы и факты» газет.

- Мадина, сен оюм этген-
ден, устаз къаллай болур-
гъа керекди?

- Бизни ишибиз бек къый-
ынды эмда жууаплыды. Анга 
алай кёпле чыдаялмайдыла. 
Устаз болургъа да фахму 
керекди, бек башы уа - са-
бийлени сюерге.  

Окъуучунгу ич сезимин, 
ниетин билалмасанг, дерс 
бериу бла къалмай, тюзню, 
терсни ангылаталмасанг, 
ата-ана окъуна эслемеген за-
тын кёралмасанг, аны ангы-
лаялмасанг, ол санга ыша-
нырча эталмасанг, школда 
ишлерге керек тюйюлсе, деп 
мен алай къарайма. Аллай 
адам, кеси къыйналгъандан 
сора да, окъуучуланы да жун-
чутады, школдан кёллерин 
къачырады. Алайды да, уста-
лыкъны сайлай туруп, терен 
сагъыш этерге керекди.

- Сабийле бла кёп жыл-
ланы ишлеп келесе, аланы 
окъутууда бла юйретиуде 
къаллай кемчиликлени кё-
ресе? 

-Биринчиден, сабийни 
юйретиуде юйюрню магъ-
анасы, къалай эсе да, арт 
жанында къалгъанды. Хар 
зат а юйюрден башланады. 
Шёндюгю окъуучула къарар 
керекли къалып тургъан-
лары эсленеди. Бир-бирде 
сабийге урушургъа кёлюнг 
окъуна бармайды, алада не 
терслик деп. Ата-анала эрт-
тенден ингирге дери ишде 
неда юйюрню кечиндирир 
къайгъыда бир башха ша-
харлада. 

Алай таматала, не бек 
арысала, къыйналсала да, 
балаларына аз да эс бё-

люрге керекдиле. Бюгюн ол 
школда не этгенди, къаллай 
белги алгъанды, кесин къа-
лай жюрютгенди, къайсы 
дерсни ангылмагъанды де-
генча  соруула берип, ушакъ 
эте турсала, ол кесини хайы-
рын кёргюзтмей къоярыкъ 
тюйюлдю.

Алай бир-бирле сабийни 
ашын, кийимин, башха кере-
клерин тапдырыу бла чекле-
нип къаладыла. Отоууна да 
бир компьютер салып, андан 
бери чыкъма деп къоядыла. 
Аллай  юйретиуден а хазна 
магъана боллукъ тюйюлдю.  
Бир-бир ата-аналагъа уа 

сабийлерини терс жерлерин 
айтсанг, мени, нёгерлерини 
да  къатларында окъуна 
къычырып тебирейдиле. Ол 
а адамны, гитче эсе да, сын-
дыргъан, огъурсузландыр-
гъан этеди. Аллай кезиуде 
сабий кесини терслигин не 
хазна ангыласын.

Ата-анала балаларына 
ийнаныргъа, дайым кёллен-
дирирге керекдиле. "Бу бир 
заманда да адам боллукъ 
тюйюлдю",- деп тюнгюлтюр-
ге арталлыда жарамайды .

- Мен а устазладан кёп 
кере эшитгенме бир-бир 
ата-анала сабийлерин сёк-

генни арталлыда унамагъ-
анларын. Аны къой, юйле-
ринде педагогну аманлагъ-
ан окъуна этедиле.

- Хау, аллайла да бар-
дыла, устаз бла демлешип 
башлагъанла. Америкалы 
алимле тохташдыргъаннга 
кёре, сабийни къылыгъыны 
жетмиш беш проценти туугъ-
анында окъуна бериле эсе, 
сора ол къалгъан 25-си аны 
юйретгенлени къолундады. 
Ала таматаладан нени кёрсе-
ле, эшитселе да, аны этерге 
тюзелликдиле. Алай эсе уа, 
кесибиз юлгю кёргюзтюрге 
керекбиз.

Кертиди, хар адамны, ол 
санда устазны да, иши бирча 
сыйдам бармайды. Ол да 
жангыла болур, алай сабий-
ни къатында аны сёгерге 
жарамайды. Сен а кесинги 
къалай жюрютгенсе деп, 
жашындан неда къызын-
дан сорургъа керекди бек 
алгъа. Тюзню-терсни ангы-
латыргъа. Алайсыз сабий ёч 
болуп турса, кесине къыйын 
тюшерикди. 

- Юч жашынг барды, ала 
уа къалай окъуйдула?

- Уллу- алтынчы, аны кичи-
си тёртюнчю  класслагъа ба-
радыла. Ючюнчю уа алыкъа 
гитчечикди. Тамата бек иги 
окъуп келеди, экинчини да 
барды хунери, алай бир ке-
сек эринчегирекди. Алай 
бара-баргъан заманда ол 
къылыкъ да тюзелирине 
ийнанама.

- Арт жыллада дерсле 
бериуню амаллары, про-
граммалары да терк-терк 
тюрленедиле. Сиз а къал-
лай амалны хайырланасыз 

эмда аны бла окъугъан 
къыйынмыды, тынчмыды?

- Керти окъуна, бир про-
граммагъа тюзелгинчи, 
башхасы чыгъады. Устазла, 
окъуучула бла да сынаула 
бардырып турууну мен дурус 
кёрмейме.  Алай, программа 
не кыйын болса да, аны бла 
ишлерге керекди. Ма мында 
устаздан кёп зат къалады. 
Аны айтханым, ол окъуучуну 
дерслеге сейирин къозгъар-
ча, билим алыргъа талпы-
нырча амалланы излерге, 
хайырланыргъа да керекди.

Кесими юсюмден айт-
сам, информатика къыйын, 
алай шёндюгю заманда бек 
керекли предметди. Аны 
ангылатыр ючюн, окъуучу-
ланы андан кёллери къачмаз 
ючюн, мен бир ненча амал-
ны сынап кёргенме. 

Ёхтемлик бла айтыргъа 
боллукъма, мени окъуучула-
рым республикалы, шахар 
эришиуледе сыйлы жерлеге 
тийишли болуп къайтадыла. 
Аллай жетишимлеге жетер 
ючюн къуру мен угъай, баш-
ха устазларыбыз да къыйын 
салгъанларын айырып ай-
тыргъа сюеме. Сёз ючюн, 
Мечукаланы Ахмат бла Бот-
таланы Светлана ишлерин 
сюйген, предметлерин бек 
тынгылы билген специалист-
ледиле.

-Мадина,сау бол, уста-
лыгъынгы сюйгенинг, анга 
жууаплы кёзден къарагъа-
нынг эмда тынгылы ушакъ 
этгенинг ючюн да.

ХОЛАЛАНЫ Марзият. 
Суратны автор алгъанды.

Россейни илмула Академиясыны КъМР-
де Илму арасында BigRep STUDIO деген 
3D принтер ишлеп башлагъанды. Учрежде-
ниядан билдиргенлерича, ала аны робото-
техника эм нейрокогнитив системала жаны 
бла жангычылыкъла къураугъа себеплик 
этер эмда мюлк-техника онгланы кючлен-
дирир умутда сатып алгъандыла.

Бу принтер кёп тюрлю затланы женгил 
жарашдырыргъа, керек болса,  аз кесегин  
чыгъарыргъа да онг  береди. Арада аны 
роботланы кесеклерин къурауда хайырла-
ныргъа умут этедиле. 

Учрежденияны башчысыны къуллугъун 
толтургъан Залимхан Нагоев айтханнга 
кёре, аппаратны хайыры бла къыйын 
конструкцияланы, сатыуда болмагъан 

техника кереклени терк  къурашдырыргъа  
боллукъду энди. Аланы хар несин да бу 3D 
принтер эки тюрлю материалны хайырла-
нып жик-жиги бла ишлерикди.

УЛБАШЛАНЫ Мурат.

ОКЪУТУУ 

«Сабийни билимге сейирин къозгъаргъа жангы 
амалланы излерге эмда хайырланыргъа тийишлиди» 

Хапаланы Идрисни къызы Мадинаны жюреги матема-
тикагъа бла физикагъа, бютюнда бег а информатикагъа 
тартханды. Аны себепли Хасанияда 16-чы номерли орта 
школну бошагъандан сора ол,  Къабарты-Малкъар къырал 
университетни физика-математика факультетине кирип, 
анда информатика бёлюмню жетишимли бошайды. 

Аны анда ишлерге да чакъырадыла. Болсада жашау кеси-
ча оноу этеди. Юйюрюне, жашчыкъларына жууугъуракъда 
болур ючюн, ол кеси тауусхан школгъа киреди. Ма андан 
бери  жашчыкъланы бла къызчыкъланы информатиканы 
сюерге, билирге юйретип келеди. Бюгюн ол бизни ушакъ 
нёгерибизди.

КЪОНШУЛАРЫБЫЗНЫ СЫНАМЫ

Дерслени ёз тиллеринде бардырадыла, аны даражасын кётюредиле

Алгъаракъда «Заман» газетде Сул-
тан Катанчиевни бир къауум тукъ-
умланы тарыхларыны юслеринден 
материалы чыкъгъанды. Андан сора 
Къабарты-Малкъарны культурасыны 
сыйлы къуллукъчусу, кёп жылланы 
республикалы телевиденияда ишлеп 
тургъан Жаболаны Людмила ке-
лип, тукъумларыны юсюнден кесини 
оюмун айтханды. Бир тамам билди-
риулени уа Жаболаны Атлыны жашы 
Арсен жибергенди.   Аланы хапарла-
рын къысхартып басмалайбыз.

«Тукъумну  юсюнден халкъыбызда бир 
ненча таурух жюрюйдюле. «Жабо-

лары», «Жаболаны Чолурну жыры» деген, 
башха халкъ чыгъармалада да сагъыныла-
дыла ала. Малкъар этнограф Таумырзала-
ны Далхат жазгъаннга, анга уа 1975 жылда 
токъсан сегизжыллыкъ Жаболаны Тебо  
айтхан хапаргъа кёре, аны атасы Габола 
былай санагъанды ата-бабаларын:

Жаболаны ызлары кърым хан Акъболат-
ны ючге кетген туудугъу Чолурдан келеди. 
Ол жетген жаш болуп, юйюр къураргъа 
къыз сайлагъанда, келинликни башха 
ханны жашы тилегенин биледи. Тилеген да 
не – келечиле ийип болады анга. Чолур, ол 
жаш бла сёз болуп, аны ёлтюрюп къояды. 
Алай бла, жашагъан жеринден къачып, 
бусагъатда Быллым болгъан жерге келеди. 

Бахсан ауузунда Айланмала кёпюрню 
къатында Сылтыран къаяда къала 

салады. Бир къауум жашны да нёгер этип, 
мал сюрюп, тёгерекде элледе тынчлыкъ 
къоймайды. Алай бла кёплени кесине 
къажау этеди. 

Жаулары бла бирлешип, сылтыранчыла 
бла сермешге киргендиле, жашланы къыр-
гъандыла, къалаларын да ойгъандыла. 
Чолур а къутулуп, Холамгъа къачханды. 
Анда да къала ишлегенди. Белгили кра-
евед Шаханланы Тимур белгилегеннге 
кёре, ол ХIII ёмюрде ишленнгенди. Аны 
юлгюсю да болгъанды алимде. Чолур,  
юйдегили болуп, тёгерекде жерлени, ол 
санда Холам черекни шимал жанын да, 
къолгъа жыйгъанды. Будай, арпа ёсдюр-
генди. Анда жашагъанла аны ортакъ жерге 
ие болгъанын, тоноу жыйын къурагъанын 
жаратмагъандыла, алай къолларындан 
келип, жукъ эталмагъандыла. 

Чолургъа тёрт жаш тууады: Бийнёгер, 
Батыр-Мырза, Курданбий, Магомет. Та-

урухха кёре, таматасы Бахсанда жашагъан 
ногъай ханны къызын къачырады. Ол бу 
ауузда аны жокъ этерге кюрешген къанлы 
душманыны эгечи болгъанын билгенде, 
Чолур къыл чайнайды. Къарындашы эге-
чин кёрюрге келгенде уа, аны ёлтюреди. 

Аны кичиси Батыр-Мырза уа Черек ауу-
зундан Бийкъанладан Жабо деген къызны 
келтиреди. «Жабо» деген сёз кёкюрекни 
сакълагъан темир ёшюнлюк деген магъ-
анада жюрюйдю. Ала аскер кюбеле эте 
болур эдиле. 

Айхай да, бахсанчыла олсагъат жыйын 
къурап, Холамгъа жетгендиле. Анда да 

кеслерине нёгерле табып, къалагъа къуту-
луп, Чолурну адамларын къыргъандыла. 
Мухаммат бла Курданбий,  ючюнчю болуб 
а, уллу гулланы тюбюне бугъуп, келин – 
Бийкъанланы Жабо къутулгъандыла. 

Жолда аны душманлары къуугъандыла, 
алай бу бушуулу ишни юсюнден эшитип, 
атасы аллына келе болгъанды да, къызын 
къоруулагъанды. Келинни ауурлугъу болуп, 
ол жаш тапханды. Къанлыладан къоркъуп, 
анга кесини атына кёре Жабо деп тукъум 
бергенди. Жаш жетип, Абайланы къызла-
ры Кесам бла юйдегили болгъанда, аппасы 
кеси келтирип, аны атасыны къаласында 
орнатханды. Жабо къала деп андан бери 
айтылады. 

Курданбий сванлылагъа ётгенди. Анда 
Курдания тукъум андан жайылгъан-

ды дейдиле. Магомет Холам черекни ол 

жанына секирип къутулгъанды. Ызындан 
къуугъанла: «Ай, итден туугъан, не тап 
басды!» – дегендиле. Аны бла ол Таппасхан 
тукъумну башы болгъанды.

Жабону тёрт жашы – Капойт, Тебо, Да-
улет, Таусо бла тёрт къызы болгъанды. Бу 
таурухну айтхан Тебо Капойтнукъуладанды.  
Аны жашы Габолады, Габоланыкъы – Ора-
зай, аныкъы уа – Тебо. Жабо жюз отуз жыл 
жашагъанды, дейдиле. 

Башха таурухда уа, ол Улбашланы Сани-
ят жазып, «Заман» газетде (2016 жылда 

26 апрель) чыкъгъанды, былай айтылады: 
Жабо къызбурунчу Хадаужукъ атлы ногъай 
бий бла шуёхлукъ жюрютгенди. Бир жол 
ол, къызынгы жашыма бер деп, анга келе-
чиле жибергенди. Ала угъай демегендиле. 
Алыргъа келгенде уа, алдап, башханы 
сымарлап ашыргъандыла. Къайын анасы, 
келинни аякъ жюрюшюнден бийче къыз 
болмагъанын ангылап, бийге билдиргенди. 
Тенги алай намыссызлыкъ иш этгени бек 
ачыу тийгенди Жабогъа.

Хадаужукъну жашы не бар, не жокъ 
деп, сынчылай, къонакъгъа келгенди. 

Алайда Жаболаныкъыла къама уруш этип, 
аны ёлтюргендиле. Ол къайтмагъанына 
жарсып, атасы ызындан жетгенди. Адетде-
ча сыйлагъандыла. Бий жашын сурагъанда 
уа, келтирип, бармагъын аллында хант 
къангагъа салгъандыла. Жюзюгюнден 
таныгъанды атасы. Ол къул къызгъа кече 
ортасында Жабо къаланы эшиклерин къа-
дауларын ачарса дегенни айтып кетгенди. 
Сора кече жыйыны бла келип, Жабо тукъ-
умну битеу къырып кетгендиле. Бу хапарны 
Саниятха Жаболаны Байрамукъ айтханды.

Малкъондуланы Хамитни «Этническая 
культура балкарцев и карачаевцев» 

деген китабына «Чолурну жыры» кирген-
ди. Анда да башда айтылгъан шартла 
къайтарыладыла. Ол жоюлгъан жашны 
адамлары тёреге тарыгъып, анда этил-
ген оноу бла чапхандыла Жабо къалагъа 
деп да билдириледи. Алай бла Холамны 
уллу тукъумун жокъ этерге кюрешген-
диле. Аны сылтауун дагъыда Жаболаны 
бир тюрлю бир адамгъа, тёреге окъуна, 
бойсунмагъанларында да кёредиле. Ол 
къатылыкъны Абайлары этгендиле деп 
да айтадыла – ала Холамгъа кеслери ие 
болургъа сюйгендиле. 

Жаболаны къалада Тамерланны аске-
ринден къалгъан  хазна болгъанды, дей-
диле. Ол керти, ётюрюк эсе да, белгисиз-
ди.  Алай 1960 жылда чабакъчыла Холам 
черекде чий алтындан этилген такъыяла 
тапханлары уа кертиди.  

Жабо къаланы хурулары сюеледиле. 
Мызыланы Исмайыл айтханнга кёре, ол 
Малкъарда орта ёмюрледен къалгъан 
эсгертмеди. Белгили краевед Шаханла-
ны Тимур а аны юсюнден: «Ол саулай да 
Шимал Кавказда быллай эсгертмелени 
арасында бек магъаналысыды», – дейди. 

Жаболаны туугъан-туудукълары, 
бир бири бетлерине къарап, къуу-

анчлары бла къайгъыларын айтыргъа, 
жаш тёлюню бир бири бла, тарыхлары 
бла шагъырей этерге былайлада жыйы-
ладыла. Алай бла ала ёсе тургъан ариу 
къызланы бла жигит жашланы юйюр, 
тукъум, халкъ, ата журт, къырал деген 
бийик ангыламлагъа тюшюндюредиле.

Татар дворян собранияны 2018 жылда 7 
октябрьде баргъан жыйылыуунда аны та-
матасы мырза Сакаев Руслан Фатехович 
Жаболаны тукъумну ишлерине комиссия 
къарагъанын, ала татар мырзаланы сан-
ларына киргенлерин билдиргенди эм тукъ-
умну келечилерине шагъатлыкъ къагъыт 
бергенди. Бюгюн тукъум, ДНК-сына кёре, 
G2а1а гаплогруппагъа (кавказ миллет) 
киргени тохташдырылгъанды». 

МУСУКАЛАНЫ Сакинат 
хазырлагъанды.

Технологияла

Алимлерибизде - 3D принтер 

Тукъумланы тарыхларындан 

АТТАЛАНЫ Жамал

Быллым совхозда  биченни заманында  кёп 
къауумла  къураладыла. Битеу къышлыкъла-
да чалгъы  чалыу къыстау барады. Къайры 
къарасанг да,  узун дурула эм уллу гебенле. 

Биз да, жаш тёлю, Жаппуланы Асланбек 
таматалыкъ этген жыйын бла Кюл-Халжаргъа 
барабыз. Къысха заманны ичинде бу жерни 
битеу чалып, мюлкге сенаж  хазырлайбыз. 
Андан сора, Дорбун-Ташха ётюп, кёп гебен 
сюегенбиз.

Суратда биринчи тизгинде: (солдан онгнга) 
Геккиланы Шарабютдюн, Ахматланы Оюс, 
Хутуланы Юра, Геккиланы Омар, Жаппуланы 
Асланбек, Беккиланы Омар.

Экинчи тизгинде: (солдан онгнга) Ёзденла-
ны Баттал, Озарукъланы Ибрагим, Диналаны 
Адрахман. 

БЕККИЛАНЫ Омар.
Суратны элли жыл мындан алда

 ТОЛГЪУРЛАНЫ КАМАЛ алгъанды.

Шёндю тау эллерибизде 
эм къыстау баргъан ишледен 
бири  мал аш хазырлауду. 
Ариу кюнлени хайырланып, 
адамла бичен ишлейдиле. 
Танг аласы бла тенг туруп,  
чыкъ къуругъунчу кюреше-
диле. Андан сора уа хазыр 
дырынларын жыядыла.

Мен Герпегежге баргъан 
кюн Биттирланы Хызыр бла 
Османланы Камал ахсутдан 
сора бичен къалай тура эди-
ле.Улоу баралырча жерге 
балас салып, аны къатына 
отуз батанны тийишдирдиле 
да, гебен тюбюн салдыла. Ол  
белине жетгенден сора Ка-
мал башына минип, малтап, 
Хызыр тюбюнден бергенни 
тап жарашдырып турду. Къа-
рап-къарагъынчы гебен да  
сюелди.

Сора экиси да бирер гыр-
мык этдиле да, аланы  къый-

ырларында кулда (зылды-
ла) байлап, гебенни юсюне 
салдыла. Жел ургъанда ол 
оюлмазча этилген амалладан 
бирин хайырландыла.

Бичен ишленнген жерде 

мал болур. Маллы киши уа 
жарлы болмаз.

ОСМАНЛАНЫ Хыйса.
СУРАТДА: (солдан онгнга) 

Османланы Камал, Биттирланы 
Хызыр.

Алгъаракъда Ингушетияда 
флорболну федерациясыны 
башчысы Максим Волков иш-
чилери Сергей Шонаков эм 
Алексей Кушнеров бла бизни 
республикагъа келгендиле.  
Ала Къашхатауда сабий спорт 
школну башчысы Гажонланы 
Юрий бла тюбешгендиле эм 
сабийле бла биринчи оюн бар-
дыргъандыла.

Флорбол – залда ойналгъан 
хоккейди. Битеу дунияда спор-
тну халкъ бек сюйген тюрлю-
леринден бириди. Аны айнытыр 
ючюн ахча къоранчла керек 
тюйюлдюле. Хар школну ме-
кямны барды, жаланда сабийге 

клюшка эм форма алыргъа ке-
рекди. Максим Волков алгъын 
Омск шахарда жашагъанды. 
Алгъаракъда уа Магасха  кёч-
генди эм анда флорболну би-
ринчи федерациясын ачханды. 

Бу оюн битеу къыраллада 
да барды, ислам динни къаты 
тутханлада окъуна. Сёз ючюн, 
Иранда тиширыула эришиу-
леге хиджаб кийимлери бла 
къатышадыла.  Шортылени 
ушатмагъанла узун бухчакълы 
кёнчекле киерге боллукъдула. 
Сабийле, абаданла да сынай-
дыла кючлерин бу сейирлик 
оюнда. Бусагъатда флорбол-
дан европалы эм битеудуния 

чемпионатла бардырыладыла, 
специалистлени оюмларына 
кёре, жууукъ заманда ол спор-
тну олимпийский  тюрлюсю да 
болуп къалыргъа боллукъду.

Флорбол бек биринчи 1974 
жылда Канадада чыкъгъанды. 
Ата-анала аны хайырын терк 
ангылагъандыла. 

- Хар жарауубузну мен юйре-
тиу халда бардырама, - дейди 
Максим Волков. – Оюнну ал-
лында ичги, тютюн саулукъну 
бузгъаныны юсюнден айтама, 
ашларын тап  къурар амал-
лагъа юйретеме, сабийлени 
дневниклерине къарайбыз, 
спортсменле иги окъургъа ке-

реклисин чертебиз. Битеу бизге 
жюрюген отуз школчу ариу 
къылыкълыла, окъууда бийик 
жетишимле кёргюзтген сабий-
ледиле.  

Сергей Шонаков бла Алексей 
Кушнеров флорбол команда 
оюн болгъаны  себепли сабий-
ле бир бирлерине болушургъа 
юйреннгенлерин энчи белги-
легендиле. Битеу дунияда да 
акъылбалыкъ болмагъанланы 
араларында бир бирлерине 
хынылыкъ этиу, жюреклерин 
къыйнау (буллинг) бек уллу про-
блемады. Шуёхлукъну  жюрю-
тюрге  да юйретирге керекди. 

Флорболда бир командада 

ойнагъанла татлы тенгле бо-
ладыла. Жорукълагъа кёре, 
спортзалда  бир бирлерини  
аякъларына клюшка бла урур-
гъа неда тюртюрге жарамайды, 
абыннганнга ёрге турургъа бо-
лушургъа керекди.

Максим Волков Шимал Кав-
казны битеу республикаларын-
да федерацияла ачаргъа умут 
этеди, сора аланы араларында 
эришиуле бардырыргъа бол-
лукъду. «Аллай турнирледе хар 
команда  кесини республика-
сыны юсюнден хапар айтса, 
жаш адамла башха халкъланы 
культураларын да билликдиле. 
Шуёхлукъну мурдору билимди», 
- дейди.

Къашхатаучу сабийле бирин-
чи оюннга бек бюсюрегендиле. 
Андан сора къонакъла Чирик 
кёллеге баргъандыла, бизни 
хауабызны тазалыгъына, та-
бийгъатыбызны  ариулугъуна  
бек сейир этгендиле. «Культу-
раланы араларында байлам-
лыкъла» деген фондну ишчиси 
Андрей Кравцев къонакълагъа 
малкъар халкъны тарыхыны 
эм культурасыны юслеринден 
тынгылы хапар айтханды. Ол 
кеси аллына малкъар тилге 
юйреннгенди, «Заман» газетни 
хар номерин Интернетде окъуй-

ду, бизни жазыучуларыбызны 
чыгъармаларын биледи. 

Спортсмен жашла юйюрле-
ри бла бизни республикагъа 
экскурсиялагъа келирге оноу 
этгендиле, ол санда Огъары 
Малкъаргъа да барлыкъдыла. 
«Шауурдат» кафеде татыулу 
таулу ашлагъа да бек бюсюре-
гендиле, бегирекда хычинлеге. 
Кафени иеси Улбашланы Рена-
та къонакъла Къабарты–Мал-
къаргъа  флорболну жаяргъа 
умут бла келгенлерин бил-
генлей, ахча алыргъа унамай 
тохтагъанды. 

Максим Волков делегаци-
ясыны атындан анга жюрек 
ыразылыгъын билдиргенди 
эм Кавказдача ачыкъ, халал 
адамлагъа тюбемегенин айт-
ханды. Улбашланы Рената ала 
бла орус тилде, мени бла тауча, 
Андрей Кравцев бла уа ингилиз-
ча сёлешгенине да бек сейир 
этгендиле. 

Мен алагъа таулу халкъ Рос-
сейде бек билимлиледен бир-
лерине саналгъанларын айт-
ханма. Алайды да, биринчи 
атлам этилгенди, мындан ары 
флорбол къалай айнырыгъын 
заман кёргюзтюр.

БАЙСЫЛАНЫ Марзият.
Суратла авторнудула.  

Мурдар сегиз 
сагъатдан табылгъанды

Быйыл 1 сентябрьде 17 сагъатда РФ-ни МВД-сыны 
Урван районда бёлюмюне Нарткъалада Кандохов атлы 
орамда мекямладан бирине от тюшгенини юсюнден 
билдириу келгенди. Алайгъа жетген къутхарыучула 
отоуладан биринде юйню иесини ёлюгюн тапхандыла. 
Ол зорлукъ сынатылып ажымлы ауушханы кёрюнюп 
тура эди.

Тинтиу-оператив къауумну келечилери, тийишли 
жумушла толтуруп, юйню 93-жыллыкъ иесини 435 
минг сому тас болгъанын тохташдыргъандыла. Излеу 
мадарланы хайырындан КъМР-де МВД-ны уголовный 
розыскыны къуллукъчулары Урван районда колле-
галары бла бирге мурдарлыкъны этгенине ишеклини 
къысха заманны ичинде  ачыкълагъандыла. Ол ыннаны 
39-жыллыкъ жууукъ адамыды. 

Право низамны сакълаучулагъа тиширыу республи-
кадан энчи таксиде къачып къутулургъа умут этгенини 
юсюнден белгили болады. Алай Нальчикде УМВД-ны 
жол-патруль службасыны инспекторлары аны респу-
бликаны ара шахарына кире келген жерде тутуп, 
полициягъа жетдиргендиле. Тиширыу аманлыгъына 
женгдиргенди. Ол мекямгъа отну  ыннаны ёлтюргенин 
букъдурур мурат бла салгъанын айтханды. 

Бу шартла бла байламлы РФ-ни УК-сыны 105-чи 
статьясыны 2-чи кесегини «з» пунктуна кёре терслеу 
материалла ачылгъандыла (кесине хайыр тюшюрюр 
мурат бла адамны ёлтюргени ючюн).

Эр кишини топуракъ 
басдыргъанды

РФ-ни Следствие комитетини КъМР-де следствие 
управлениясыны къуллукъчулары Нальчикде Лермонтов 
орамда ишлене тургъан мекямда ишчи ажымлы ёлгени 

бла байламлы тинтиуле бардырадыла. 1981 жылда ту-
угъан эр кишини топуракъ басдыргъанды. Ол къурулуш 
баргъан жерден кетерилмегени неда бегитилмегени 
ачыкъланнганды.   Бу жарсыулу болумну сылтаулары 
тохташдырыладыла.

Ахчасын, телефонун да 
сыйыргъанды

2 сентябрьде Урван районну полициячыларына 
65-жыллыкъ эр киши тарыгъып келгенди.  Аны айтха-
нына кёре, ол адамланы жюрютюу бла кюрешеди. Ол 
кюн а Терекде ол танымагъан эр киши аны Кахуннга 
жетдиририн тилегенди. Алай элге кире келген жерде 
ол водительге бичакъны тиреп, ахчасын, телефонун да 
сыйыргъанды. 

Тинтиуле бардырылып, полицияны участка уполно-
моченныйлери экинчи кюн бу аманлыкъны этгенине 
ишеклини тутхандыла. Ол башы алгъын да сюдлюк 
болгъан 36-жыллыкъ кахунчуду. 

Атланы сюрюп кетген 
тохташдырылгъанды

Быйыл 15 июньда Лескен районну ОМВД-сыны де-
журный бёлюмюне 57-жыллыкъ ташлы талачы аны эки 
ажири тас болгъанларын билдиргенди. Аланы багъасы 
170 минг сомгъа жетеди. Эр киши айтханыча, ажирле 
элни тийресинде жайлыкъдан урланнгандыла.

Ич ишле органланы Лескен эм Черек районлада 
бёлюмлерини уголовный розыскыны къуллукъчулары 
излеу-тинтиу жумушла бардыргъандыла, ол санда эт 
сатып алыннган жерле да сюзюлгендиле.  Бу мадарланы 
хайырындан уручулукъ этгенине ишекли ачыкъланнган-
ды. Ол 44-жыллыкъ огъары жемталачыды. Кеси алгъын 
да уголовный жууапха бир ненча кере тартылгъанды. 

Право низамны сакълаучуланы айтханларына кёре, 
ол аманлыкъгъа тынгылы хазырланнганды.     Эр кишини 
айтханына кёре, ол ажирлени союп, этлерин сатханды. 

ТИКАЛАНЫ Фатима.

Къызыу кезиу

Батанладан гебенле эте

Бек къарыулулагъа - грамотала, кубокла, майдалла

Къабарты-Малкъарда МВД-ны спорт 
комплексинде «Динамо» обществону гиря  
кётюрюуден биринчилиги бардырылгъан-
ды. Анга ич ишле органланы жер-жерли 
бёлюмлеринден, ол санда ФСБ-дан бла 
МЧС-ден, Чекчи управлениядан да, 14 
команда къатышхандыла, спортчула тёрт 
ауурлукъ къауумда эришгендиле. 

Ич службаны капитаны МВД-ны УРЛС-ны 
профессионал хазырлау жаны бла бёлю-
мюню башчысы Азамат Канукоев айтханнга 

кёре, бу турнирде, тёреде бола келгенича, 
право низамны сакълаучу органланы эм 
кючлю атлетлери сынашыучудула. «Дина-
мо» обществону регион бёлюмюню тама-
тасы Залим Гаданов да эришгенле барысы 
да къарыулу, сынамлы,  уста  спортчула 
болгъанларын чертгенди. 

Турнирде гиряны тартып,  тюртюп да эм 
кёп кере кётюрген хорлагъанды. Мында 
МВД-ны «Гром» отряды айырмалы бол-
гъанды, экинчи жерге – УФСБ-ны Чекчи 

управлениясыны командасы, ючюнчюге 
уа – МВД-ны «Баксанский» бёлюмюню 
келечилери чыкъгъандыла. Алагъа грамо-
таланы, кубокланы эм майдалланы Залим 
Гаданов бла полицияны полковниги Вла-
дислав Кашироков бергендиле, деп билди-
редиле регионда Ич ишле министерствону 
пресс-службасындан.

КУЛЬЧАЛАНЫ Зульфия
хазырлагъанды.

Шуёхлукъну, адеплиликни 
айнытыргъа болушады флорбол

Право

КъМР-де Терроризмге къажау комиссияны Оператив шта-
бы Къабарты-Малкъарны Къыраллыгъыны кюнюне аталгъан 
къууанчланы кезиуюнде республиканы жамауатын бла аны 
къонакъларын  бютюн сакъ болургъа кереклисин эсгертеди 
эмда адамла кёп жыйылгъан жерледе къоркъуусузлукъну бу 
жорукъларындан таймазгъа чакъырады:

-право низамны сакълаучуланы, башха жууаплы адамланы 
да законну излемлерин сансыз этмегиз;

-терк къабыныучу, чачдырылыучу, уулу, ийисли, бизли, 
бичакълы затланы, пиротехникалы изделияланы, уллу чул-
гъамланы бла хуржунланы адамла кёп жыйылгъан жерлеге 
келтирирге жарамагъанын унутмагъыз;

-автотранспортну анга деп бёлюннген жерлеге салыгъыз;
-теракт хазырланнганыны, биреуде чачдырылыучу затла 

бла сауутла болгъан, аманлыкъны хазырлагъан эмда аман-
лыкъгъа къошулгъан адамланы юслеринден билсегиз, ишекли 
затны кёрсегиз, олсагъат полициячылагъа билдиригиз.

Ата-анала сабийлерин сакъ болургъа, къайда болса да, ие-
сиз, атылып тургъан затланы алмазгъа юйретирге борчлудула.

Хар билдирилген  шарт да къаты тинтилликди, анга кёре 
къоркъуусузлукъну мадарлары да этилликдиле. Хапар бил-
дирген адамны аты жашырынлыкъда къаллыгъына ышанды-
рабыз.

Бу телефон номерлеге не заманда да сёлеширге боллукъду:
КъМР-де Оператив штаб: 481-548;
КъМР-де УФСБ: 4811-602,481-581 (ышаныулукъну 

телефону)
КъМР-де МВД: 404-910 (дежурный бёлюмю);
РФ-ни МВД-сыны СКФО-да Баш управлениясыны 

«Э» арасы: 427-052 (дежурный бёлюмю);
Россейни Следствие комитетини КъМР-де Следствие 

управлениясы: 423-592;
МЧС-ни КъМР-де Баш управлениясы: 475-609,742-

820 (дежурный бёлюмю). 

